
ՍՈՒՐԲ ՅԱԿՈԲԻ ՆԵՐՍԷՆ

ԱՅԼԵՒԱՅԼՔ

ՀԱՅՈՑ ՍՈՒՐԲ ԾՆՈՒՆԴԸ ԲԵԹՂԵՀԷՄԻ ՄԷՋ

18 Յունուար, 2022-ին, առաւօտեան ժամը 9:30-ին, Իսրայէլի մէջ Հայաստանի 
Հանրապետութեան հիւպատոսը, Ներքին գործոց նախարարութեան քրիստոնեաներու 
բաժնի ղեկավարը եւ Հին քաղաքի ոստիկանապետն իր ոստիկաններով այցելեցին Պա-
տըրիարքարան Պատրիարք Սրբազան Հօր Ս. Ծնունդը շնորհաւորելու: Ժամը 9:45-ին 
Գերաշնոր Լուսարարապետ Սրբազան Հօր գլխաւորութեամբ Սրբոց Յակոբեանց Մի-
աբանութիւնը ինքնաշարժերու շարանով ճամբայ ելաւ դէպի Բեթղեհէմ: Ճամբու կի-
սուն Յունաց Ս. Եղիա վանքին առջեւ Լուսարարապետ Սրբազան Հօրը դիմաւորելու 
եկած էին Պէյթ-Սահուրի եւ Պէյթ-Ճալայի քաղաքապետները եւ պետական ներկայա-
ցուցիչներ: Իսրայէլեան հինգ ոստիկան ձիաւորներ ընկերացան Լուսարարապետ Սըր-
բազան Հօր ինքնաշարժին, առջեւէն եւ քովերէն, մինչեւ Ռաքէլի գերեզմանը, որմէ ետք 
թափօրը առաջնորդուեցաւ դէպի Բեթղեհէմ: Քաղաքի մուտքին, ինքնաշարժերէն դուրս 
ելլելով, Լուսարարապետ Սրբազան Հայրը եւ Միաբանութեան անդամները քալելով 
յառաջացան մինչեւ հրապարակ: Բեթղեհէմի հրապարակին վրայ դիմաւորուելով Բեթ-
ղեհէմի ընդհանուր ոստիկանապետի, քաղաքապետի, Պաղեստինի Կրօնից եւ Զբօսա-
շրջութեան նախարարներու եւ պաշտօնեաներու կողմէ, նաեւ Հ. Ե. Միութեան եւ Հ.Մ.Ը. 
Միութեան սկաուտական խումբերէն, «Խորհուրդ Մեծ» շարականի երգեցողութեամբ, 
եւ Տաճարին զանգերու ղօղանջին ներքոյ թափօրը բարձրացաւ Ծննդեան Տաճարի 
Հայկական վանքը, ուր ողջոյնի խօսքով հանդէս եկաւ Բեթղեհէմի քաղաքապետը, ապա 
Լուսարարապետ Սրբազան Հայրը շնորհաւորեց եւ շնորհակալութիւն յայտնեց բոլոր 
ներկաներուն: 

Յետ միջօրէի ժամը 2-ին Լուսարարապետ Սրբազան Հօր գլխաւորութեամբ «Հրա-
շափառ»-ով մուտք կատարուեցաւ Ս. Ծննդեան Տաճար եւ Ս. Այր: Ճրագալոյցի Ս. Պա-
տարագը Ս. Այրին մէջ մատոյց Ամերիկայէն Սուրբ Երկիր ժամանած Սրբոց Յակոբեանց 
Միաբանութեան անդամներէն Հոգշ. Տ. Բաբգէն Ծ. Վրդ. Անուշեան: Ապա՝ Միաբանու-
թիւնը բարձրացաւ Հայոց Վանք. բակին մէջ կարդացուեցաւ Ս. Ծննդեան Աւետարանը 
եւ երգուեցաւ «Փառք ի բարձունս»: 

19 Յունուար, 2022-ին կէս գիշերէն առաջ ժամը 10-ին, Գիշերային պաշտամուն-
քէն յետոյ, Միաբանութիւնը իջաւ Ս. Ծննդեան Այր, ուր շարունակուեցաւ «Փառք ի 
բարձունս»-ի երգեցողութիւնը: Պաղեստինի Կրօնից Նախարար Տիար Ռամզի Խուրի եւ 
Բեթղեհէմի քաղաքապետ Տիար Անտոն Սալման եւս ներկայ էին Այրի արարողութեանց, 
որ Լուսարարապետ Սրբազան Հօր Ծննդեան պատգամէն յետոյ մեկնեցան: Պաշտա-
մունքները շարունակուեցան Տաճարին մէջ: Աւագ սեղանին վրայ պատարագեց Հոգշ. 
Տ. Ներսեհ Աբղ. Ալոյեան: Պատարագին յաջորդեց Ջրօրհնեաց արարողութիւնը: Ջըր-
օրհնէքի արարողութեան հանդիսապետն էր Լուսարարապետ Գերշ. Տ. Սեւան Արք. 
Ղարիպեան: Ճաշու ժամերգութենէն ետք Ս. Ծննդեան Այրին մէջ պատարագեց Լուսա-
րարապետ Սրբազան Հայրը: Պաշտամունքներու աւարտին, առաւօտեան ժամը 6:30-
ին, Միաբանութիւնը թափօրով եւ երգեցողութեամբ բարձրացաւ Հայոց Վանք, եւ 
տեսչարանին մէջ կարդացուեցաւ Ս. Ծննդեան Աւետարանը եւ երգուեցաւ «Փառք ի 
բարձունս», ապա Միաբանութիւնը վերադարձաւ Երուսաղէմ:

ՏԱՐԵԿԱՆ ՈՒԽՏԱԳՆԱՑՈՒԹԻՒՆ ԴԷՊԻ ՅՈՐԴԱՆԱՆ ԳԵՏ

23 Յունուար, 2022-ին, յետ սուրբ եւ անմահ պատարագի, Սուրբ Աթոռոյս Լու-
սարարապետ՝ Գերաշնորհ Տ. Սեւան Արքեպիսկոպոս Ղարիպեան Սրբազան Հայրը, 
ընկերակցութեամբ՝ միաբան հայրերու եւ ժառանգաւոր սաներու մեկնեցան դէպի Յոր-
դանան գետ, ուր տեղի ունեցաւ ամենամեայ Ջրօրհնեաց արարողութիւնը: Յորդա-
նանեան կողմէ գետափ եկած էին Յորդանանահայոց առաջնորդ՝ Տ. Աւետիս Ծ. Վրդ. 
Իփրաճեան իր գաղութի հաւատացեալներու հետ միասին: Ուխտագնացութեան իր մաս-
նակցութիւնը բերած էր նաեւ Իսրայէլի մէջ Հայաստանի Հանրապետութեան հիւպա-
տոս Տիար Նարեկ Ղազարեան:

Այս տարի Քորոնա ժահրին ստեղծած դժուարին կացութեան պատճառով Ջրօրհ-
նէքի հոգեպարար արարողութեան ներկայ էին փոքրաթիւ հայեր:

ԻՍՐԱՅԷԼԻ ԶԲՕՍԱՇՐՋՈՒԹԵԱՆ ՆԱԽԱՐԱՐԸ ԱՅՑԵԼԵՑ 
ՍՈՒՐԲ ՅԱՐՈՒԹԵԱՆ ՏԱՃԱՐ

Հինգշաբթի, 17 Փետրուար, 2022-ին, Իսրայէլի Զբօսաշրջութեան նախարար՝ Տիար 
Եօէլ Ռազուոզով այցելեց Սբ. Յարութեան տաճար: Այցի ընթացքին Տիար Ռազուոզով 
եղաւ նաեւ Սբ. Յարութեան տաճարի հայապատկան Սուրբ Գրիգոր Լուսաւորիչ եկեղեց-
ւոյ մէջ, ուր ծանօթացաւ Հայ Առաքելական եկեղեցւոյ, Երուսաղէմի Հայոց Պատրիար-
քութեան եւ Հայոց դարձի պատմութիւններուն: 

Դիմաւորութեան արարողութեան Երուսաղէմի Հայոց Պատրիարքութեան կողմէ 
ներկայ էին Սուրբ Աթոռոյս Լուսարարապետ՝ Գերշ. Տ. Սեւան Արք. Ղարիպեան, Սբ. 
Յարութեան տաճարի տեսուչ՝ Հոգշ. Տ. Սամուէլ Ծ. Վրդ. Աղոյեան եւ Դիւանապետ՝ Հոգշ. 
Տ. Կորիւն Վրդ. Բաղդասարեան:

ՈՒՐԱՐԻ ՏԸՒՉՈՒԹԻՒՆ 

2 Մարտ, 2022-ին, յետ Վարդանանց Զօրավարաց 1036 նահատակներու նախա-
տօնակի, Սրբոց Յակոբեանց Մայր Տաճարին մէջ Սուրբ Աթոռոյս Գահակալ՝ Ամենա-
պատիւ Տ. Նուրհան Պատրիարք Մանուկեան Ուրար կրելու իրաւունք շնորհեց Պա-
տըրիարքութեանս Ա. Ընծայարանի սաներէն Անտրէ Եղիազարեանի, Իվան Ադամեանի, 
Սարգիս Գինոսեանի եւ Վահագն Մկրտչեանի:

Թող Ամենակալ Տէրը անխախտ պահէ անոնց ուխտը, որպէսզի Իր այգիին նուիր-
ւին նոր եւ եռանդուն մշակներ:

ՇՆՈՐՀԱՒՈՐԱԳԻՐ ՀԱՅԱՍՏԱՆԻ ՀԱՆՐԱՊԵՏՈՒԹԵԱՆ

ՆՈՐԸՆՏԻՐ ՆԱԽԱԳԱՀ ՏԻԱՐ ՎԱՀԱԳՆ ԽԱՉԱՏՈՒՐԵԱՆԻՆ 

8 Մարտ, 2022-ին, Սուրբ Աթոռոյս Գահակալ՝ Ամենապատիւ Տ. Նուրհան Արքե-
պիսկոպոս Մանուկեան Պատրիարք Սրբազան Հայրը շնորհաւորական նամակ յղեց 
Հայաստանի Հանրապետութեան 5-րդ նախագահ՝ Տիար Վահագն Խաչատուրեանի: Նա-
մակին մէջ Պատրիարք Սրբազան Հայրը շնորհաւորելով նորընտիր նախագահը՝ կ’ըսէ. 
«Կ’աղօթենք առ Աստուած, որ կոչուելով այս պատասխանատու պաշտօնին՝ լաւագոյնս 
կատարէք Սահմանադրութեամբ ստանձնելիք Ձեր պարտականութիւնները:

Լիայոյս ենք, որ երկար տարիներու Ձեր դիւանագիտական փորձը պիտի ծառա-
յեցնէք հայրենի մեր երկրի պայծառութեան, տնտեսութեան զարգացման եւ ժողովուր-
դի բարօրութեան: Աներկբայ ենք, որ Ձեր պաշտօնավարման տարիներուն ամէն ճիգ 
պիտի գործադրէք Հայրենիքի ու Արցախի խաղաղութեան եւ անվտանգութեան զօրաց-
ման ուղղութեամբ»:

Նամակին վերջաւորութեան Պատրիարք Սրբազան Հայրը Տէրունակոխ Սուրբ քա-
ղաք Երուսաղէմէն իր օրհնութիւնը կը յղէ Տիար Խաչատուրեանի եւ յոյս կը յայտնէ 
Նորին Վսեմութիւնը օր մը Երուսաղէմ տեսնել:

ՍՈՒՐԲ ՅԱՐՈՒԹԵԱՆ ՏԱՃԱՐԻ  

ՅԱՏԱԿԻ ՎԵՐԱՆՈՐՈԳՈՒԹԵԱՆ ՄԵԿՆԱՐԿ

14 Մարտ, 2022-ի, Սուրբ Յարութեան տաճարին մէջ իրաւատէր երեք համայնք-
ներու՝ Հայ, Յոյն եւ Կաթոլիկ եկեղեցիներու Հոգեւոր պետերու օրհնութեամբ մեկնարկ-
ւեցաւ տաճարի յատակի վերանորոգութիւնը, որ պիտի տեւէ 26 ամիս: 

Հոգեւոր պետերը նախ Քրիստոսի Սուրբ Գերեզմանին առջեւ հանդէս եկան օրհ-
նութեան խօսքով, ապա միասնաբար քանդելով՝ հանեցին յատակի առաջին կտորը: 
Շին-աշխատանքներու կատարման վայրին մէջ Հայ եկեղեցւոյ ներկայացուցիչը 
կարդաց շինարարական աշխատանքներու համար նախատեսուած յատուկ աղօթք:

 
Պատրաստեց՝ ՆԵՐՍԵՀ ԱԲՂ. ԱԼՈՅԵԱՆ




